
SIDANG JEMAAH YANG DIRAHMATI ALLAH,

Marilah kita bertakwa kepada Allah SWT dengan sebenar-benar takwa. Taatilah segala
perintah-Nya dan jauhilah segala larangan-Nya. Tumpukan sepenuh perhatian pada
khutbah ini dan janganlah sibuk dengan perkara lagha seperti bermain telefon bimbit.
Semoga kita semua sentiasa dilimpahi rahmat dan keberkatan Allah SWT. Khutbah pada

hari ini akan berbicara tentang; “Mengimani Qadar, Rahsia Berjiwa Besar”.

Sebelum meneruskan khutbah, saya ingin menyeru sidang Jemaah sekalian untuk terus
memanjatkan doa pertolongan kepada Allah SWT agar melindungi, menyelamatkan dan
memberi kemenangan kepada penduduk Palestin dalam mempertahankan tanah air
mereka. Sesungguhnya doa dari kita semua adalah senjata yang paling ampuh boleh kita
salurkan kepada mereka dan hanya kepada Allah SWT jualah tempat yang selayaknya

kita memohon pertolongan.



E.|J=.AK'M Khutbah Jumaat Mengimani Qadar, Rahsia Berjiwa Besar

SIDANG JEMAAH YANG DIMULIAKAN,

Dalam kehidupan yang serba tidak menentu ini, ramai yang tercari-cari makna, harapan,
dan pegangan yang kukuh untuk terus bertahan. Ada yang tersungkur dalam tekanan
hidup, ada pula yang larut dalam kecewa dan marah terhadap keadaan yang menimpa.
Di sinilah letaknya keperluan kita untuk kembali kepada asas keimanan, khususnya
beriman kepada takdir llahi, iaitu qada’ dan qadar yang telah ditentukan oleh Allah SWT.
Firman Allah SWT dalam Surah al-Qamar, ayat 49 yang dibacakan pada permulaan
khutbah bermaksud:

“Sesungguhnya Kami menciptakan tiap-tiap sesuatu menurut takdir (yang telah

ditentukan)”.

Beriman kepada takdir yang merupakan rukun iman keenam menjadi asas kukuh dalam
akidah Islam. Tanpanya, seseorang akan mudah goyah dalam menghadapi realiti

kehidupan.

SIDANG JEMAAH YANG DIKASIHI SEKALIAN,

Beriman kepada takdir ialah kita percaya bahawa segala sesuatu yang berlaku di dunia
ini sama ada baik atau buruk semuanya telah ditentukan oleh Allah SWT sejak azali lagi.
Takdir itu bermaksud ukuran, ketetapan, atau keputusan yang datang daripada Allah,

berdasarkan ilmu-Nya yang Maha Sempurna.

Keimanan kepada takdir merangkumi empat perkara utama. Pertama, kita yakin bahawa
Allah mengetahui segala-galanya. Kedua, semua ketentuan telah ditulis di Lauh Mahfuz.
Ketiga, segala sesuatu berlaku dengan kehendak dan izin Allah. Dan keempat, kita

percaya bahawa Allah yang menciptakan segala sesuatu, termasuk perbuatan manusia.
Firman Allah SWT menerusi Surah at-Taubah, ayat 51:

Maksudnya: “Katakanlah (wahai Muhammad): ‘Tidak sekali-kali akan menimpa kami
melainkan apa yang telah ditetapkan Allah bagi kami. Dialah Pelindung kami dan kepada
Allah hendaklah orang-orang beriman bertawakal”.

Beriman kepada takdir tidak bermakna kita hanya duduk berdiam diri tanpa usaha.
Bahkan, keimanan itulah yang menjadi penawar bagi jiwa yang gelisah dan penyuluh jalan
bagi orang yang sedang diuji. Apabila kita yakin bahawa Allah Maha Mengetahui dan
Maha Mengatur segala urusan, kita akan redha dan bersangka baik terhadap setiap
ketentuan-Nya. Ujian bukanlah hukuman, tetapi satu bentuk penyucian jiwa dan peluang

untuk kita kembali mendekatkan diri kepada Allah.

SIDANG JEMAAH YANG DIRAHMATI ALLAH,

Beriman dengan gadar mengajar kita erti redha. Redha bukanlah tanda kelemahan,
bahkan ia merupakan kekuatan rohani yang lahir daripada jiwa yang tenang dan hati yang
yakin kepada Tuhan. Redha bukan bererti putus asa atau berhenti berusaha, sebaliknya

ia tanda kematangan iman yang menerima ketentuan Allah dengan sabar dan rela.

Imam at-Tirmidzi meriwayatkan, daripada Anas bin Malik radhiallahuanhu, bahawa
Rasulullah SAW bersabda:

Bermaksud: “Sesungguhnya besarnya ganjaran itu bergantung kepada besarnya ujian.
Dan sesungguhnya apabila Allah mencintai suatu kaum, Dia akan menguji mereka.

Maka sesiapa yang redha, baginya keredaan Allah, dan sesiapa yang marah, maka
baginya kemurkaan Allah”.

Dengan keimanan sebegini, seseorang tidak akan menyalahkan takdir apabila gagal, dan
tidak pula menjadi takbur apabila berjaya. Sebaliknya, dia akan tetap bersyukur dalam
nikmat, bersabar dalam ujian, dan terus istigamah dalam setiap langkah kehidupannya.
Baginya, segala yang ditentukan Allah pasti terselit hikmah, walaupun belum difahami oleh

akal yang terbatas.

SIDANG JEMAAH YANG DIMULIAKAN,

Mengimani takdir Allah merupakan asas utama dalam membentuk jiwa seorang mukmin
yang sabar, kuat dan tenang. la tidak mematikan usaha, bahkan membina keseimbangan
antara ikhtiar dan tawakal, antara perancangan dan ketentuan, antara urusan dunia dan

bekalan akhirat. Usaha tetap perlu, tetapi hasilnya ditentukan oleh Allah SWT.

Apabila kita benar-benar yakin kepada takdir, kita tidak akan terlalu kecewa apabila gagal,
dan tidak pula terlalu bangga apabila berjaya. Hati menjadi tenang, tidak mudah panik
dengan ujian hidup. Kita belajar untuk redha dan berserah, kerana kita tahu bahawa setiap

yang ditakdirkan oleh Allah pasti ada hikmah dan tidak akan sia-sia.

Imam Muslim meriwayatkan daripada Suhaib radhiallahuanhu, bahawa Rasulullah SAW

bersabda:

Maksudnya: “Sungguh menakjubkan urusan orang mukmin. Sesungguhnya seluruh
urusannya adalah baik. Hal itu tidak berlaku melainkan bagi orang mukmin sahaja. Jika
dia mendapat nikmat, dia bersyukur (maka itu baik baginya). Jika dia ditimpa musibah,

dia bersabar (maka itu juga baik baginya)”.

Mengimani takdir llahi memberi kekuatan rohani kepada seorang mukmin. la melahirkan
sifat sabar dan redha, menjadikan hati tenang dan tidak mudah goyah ketika diuji, kerana

yakin setiap ujian ada hikmah dan ganjaran di sisi Allah.

SIDANG JEMAAH YANG DIRAHMATI ALLAH,

Hari ini, masih ramai dalam masyarakat kita yang salah faham tentang takdir. Ada yang
jadikan takdir sebagai alasan untuk tidak berusaha. Apabila gagal, mereka menyalahkan
takdir, bahkan meragui keadilan Allah.



E.|J=_AK'M Khutbah Jumaat Mengimani Qadar, Rahsia Berjiwa Besar

Lebih parah, ada yang percaya kepada tilik nasib, ramalan bintang dan bergantung
kepada bomoh untuk ubah nasib. Ini perbuatan yang menyesatkan dan boleh merosakkan
akidah.

Takdir bukan alasan untuk lemah, tapi bukti bahawa Allah Maha Mengetahui dan Maha
Mengatur segalanya. Kita tetap perlu berusaha, kemudian bertawakal dan redha. Jangan
mudah bandingkan nasib dengan orang lain. Syukurilah apa-apa yang ada dan apa-apa
yang kita telah terima.

Ingatlah, kejayaan dan kegagalan itu ujian, dan doa serta taubat boleh mengubah takdir
muallag. Didiklah anak-anak kita agar yakin bahawa hidup ini berasaskan usaha, bukan
sekadar nasib. Beriman kepada takdir akan menjadikan hati tenang dan kuat menghadapi

ujian hidup. Itulah terapi hati yang sebenar.

SIDANG JEMAAH SEKALIAN,

Justeru mengakhiri khutbah pada hari ini, beberapa kesimpulan yang saya dapat
tinggalkan;

Pertama: Beriman kepada qgada’ dan qadar merupakan asas akidah yang membina
kekuatan dalaman seorang mukmin.

Kedua: Islam menuntut umatnya untuk berusaha bersungguh-sungguh, bertawakal
kepada Allah SWT, dan redha terhadap hasil.

Ketiga: Kita hendaklah memahami bahawa takdir bukan alasan untuk menyerah, tetapi
dorongan untuk terus berjuang dengan penuh harapan dan pengharapan kepada rahmat
Allah SWT.

Marilah sama-sama kita hayati firman Allah SWT dalam Surah al-Hadid, ayat 22-23:

Maksudnya: “Tiada suatu musibah pun yang menimpa di bumi dan tidak juga pada diri
kamu melainkan telah tertulis dalam Kitab (Lauh Mahfuz) sebelum Kami
5

menciptakannya. Sesungguhnya yang demikian itu mudah bagi Allah. (Kami nyatakan

yang demikian) supaya kamu tidak berdukacita terhadap apa yang telah luput daripada

kamu dan supaya kamu tidak terlalu gembira dengan apa yang diberikan kepada kamu.
Dan Allah tidak menyukai setiap orang yang sombong lagi membanggakan diri”.

KHUTBAH KEDUA

Ya Allah! Ampunilah segala dosa kami sama ada yang kami sedar ataupun tidak. Bantulah
umat Islam yang tertindas di mana-mana jua terutamanya buat saudara kami di Palestin.
Ya Allah, Yang Maha Gagah lagi Maha Perkasa! Lindungilah dan berilah mereka kekuatan
serta kemenangan dalam menghadapi musuh, Sesungguhnya hanya kepada Engkau
jualah tempat kami mengadu dan memohon pertolongan. Ya Allah! Angkatlah dan jauhkan
kami dari kemurkaan-Mu, marabahaya, bala bencana, kemarau, banjir, gempa bumi,
angin ribut yang membinasa, kesesatan, kejahilan, baik yang nyata mahupun yang
tersembunyi. Sesungguhnya tiada daya dan upaya kami melainkan dengan pertolongan-
Mu jua Ya Allah!

